
Vanylven kommune 
 

føreord 

Arbeidsgjevarstrategi mot 2020 
 
Ein slagkraftig arbeidsgjevarstrategi byggjer på Vanylven kommune sin ambisjon om å framstå 
som ei framtidsretta kompetansebedrift der medarbeidarar trivst, og som effektivt leverer gode 
tenester til innbyggjarane. Dette er med på å bidra til at folk vil busette seg her og at bedrifter ser 
det som attraktivt å etablere seg i kommunen. 
 
På åttitalet var personalpolitikk kjerneomgrepet på dette området.  
Perspektivet var primært på relasjonen mellom medarbeidar og arbeidsgjevar. På nittitalet vart 
perspektivet noko utvida gjennom arbeidsgjevarpolitikken, og det vart lagt større vekt på 
relasjonen mellom medarbeidar og brukar. 
 
Når vi no nyttar samleomgrepet arbeidsgjevarstrategi, freistar vi å femne breitt. Konkurransen i 
arbeidsmarknaden aukar, noko som krev styrka fokus på kommunen som arbeidsgjevar overfor 
arbeidsmarknaden i vid forstand. 
Identitet og omdømme framstår som viktigare ”drivarar” enn nokon gong. I tillegg veit vi at auka 
velstand fører til auka forventningar til kommunen og tenesteproduksjonen  vår. 
 
Arbeidet med dette strategidokumentet er bygt på breie prosessar. 
Ei partsamansett arbeidsgruppe har jobba med utgangspunkt i kommunestyret sitt mandat, og 
fellessamlinga på Fiskå ungdomshus i 2008 var startskotet. Dette overordna dokumentet har i seg 
mange av innspela frå prosessarbeidet, men er også eit viktig grunnlag for ein felles 
organisasjonskultur og eit arbeidsmiljø i tråd med kommunen sitt tidlegare vedteke verdigrunnlag, 
og dei kriteria som er sette for oss som leiarar og medarbeidarar. 
 
Det er eit mål at arbeidsgjevarstrategien skal ha eit livsfaseorientert fokus og vere eit levande 
dokument for alle i organisasjonen. Utfordringa framover ligg primært i å omsetje målsetnadane i 
dette dokumentet til synleg handling i kvardagen. Her har kommunestyret som overordna 
arbeidsgjevar, leiarar og medarbeidarar i Vanylven kommune eit kollektivt ansvar. 
 
 
 
Gudmund Sandnes 
 
- rådmann - 

Verdiar, etikk og mål 
 

Entusiasme gjennom felles verdiar 
Verdiar 
I 2007 vart det sett i gang ein prosess med brei medverknad på alle arbeidsplassane, der ein jobba 
med kjerneverdiar for alle tilsette i kommunen. Prosessen resulterte i 6 verdiord. Vi vart samde om 
at vår åtferd i tenesteproduksjonen skal kjenneteiknast av kvalitet, openheit og respekt. Dette er 
med på å fremje samhald og trivsel og bidreg til å skape entusiasme i arbeidet vårt. 
Verdiane skal kome til uttrykk: 

 i møte mellom tilsette 
 i møte med brukarar av kommunale tenester 
 i møte med innbyggjarar og næringsliv 
 i utøvande leiarskap 
 

Etikk 
Det kjenneteiknar ei velfungerande kompetansebedrift at vi 
har eit bevisst forhold til haldningar og etikk, og at 
ytringskulturen er open.  
Alle tilsette bør legge stor vekt på at etisk haldning også 
må få gjennomslag i praktisk handling. 
 
Visjon 
Som del av arbeidet med samfunnsdelen av kommuneplan 2020 
har kommunestyret vedteke ein visjon som harmonerer godt med 
verdifundamentet for dei tilsette: 
  
”Vanylven skal vere blant Noregs fremste miljøkommunar i vidaste forstand, med fokus på trivsel, 
vekst og berekraftig utvikling. Vi skal legge til rette for nytenking og innovasjon i næringslivet, eit 
bumiljø som skaper trivsel og samhald, kompakte og trygge tettstader, infrastruktur for eit aktivt 
kulturliv og friluftsliv, og eit tilfredsstillande og effektivt tenestetilbod”. 
 
Når Vanylven kommuniserer utad, vil vi med entusiasme framheve kva vi er og skal vere gode på. 
Dette for å skilje oss kvalitativt frå andre kommunar, både som ein stad å bu og leve - og som 
arbeidsgjevar. Vi skal ikkje vere redde for å seie kva vi er gode på, og vi skal ikkje vere redde for å 
ha ambisjonar og visjonar om å bli betre. 

 

Vanylven - ein grunn til å smile 

Plattform for god leiing 
 

Openheit i organisasjonen skaper gode tilhøve mellom leiarar og medarbeidarar 
 
Engasjement 
Ved å legge vekt på god leiing i alle ledd i organisasjonen, og utforme attraktive leiarstillingar med 
utfordrande handlingsrom, legg ein til rette for offensive og engasjerte leiarar. 
 
Leiarstil 
Leiarane skal uttrykke seg klart og tydeleg og vere synlege. Våre leiarar skal vere lyttande og 
interesserte og gjere seg nytte av erfaringar.  
Vanylven kommune ynskjer leiarar som: 

 Respekterer og bryr seg om sine medarbeidarar 
 Stiller krav og gjev ros og konstruktiv kritikk til sine folk 
 Jobbar heilskapleg og til beste for felles utvikling av kommunen 
 Myndiggjer og dyktiggjer folka sine gjennom å gje ansvar og vise tillit 
 Jobbar for eit godt arbeidsmiljø med humor 
 Utviklar gode samarbeidsformer med tillitsvalde og på tvers i organisasjonen 
 Har utviklingsfokus og jobbar løysingsorientert 
 Gjennom både formelle og uformelle kommunikasjonslinjer syter for god kommunikasjon 
og dialog med medarbeidarane og leiarane sine 
 Gjennom brei medverknad utviklar ansvarsfulle og engasjerte medarbeidarar 
 Snakkar godt om heile kommunen som organisasjon, arbeidsplassen og om kollegaer 
 Er opptekne av å forbetre tenestekvalitet og utøve effektiv ressursutnytting 

 
Entusiasme  
Leiarskap handlar om å bygge relasjonar, og legge til rette for medverknad. 
Ved å vise omtanke og involvere seg vil ein lettare oppnå entusiasme i arbeidet. Dette er viktig i 
samspelet mellom leiar og medarbeidar. 
Entusiasme i arbeidet vil inspirere til å vere nytenkande og løysingsorientert. 
 
Utfordre 
Ein leiar skal ikkje vere redd for å utfordre sine medarbeidarar. Ved å gje ansvar, å kunne 
delegere, gjev ein medarbeidarane høve  til å delta i avgjerder knytt til deira oppgåver. God leiing 
er å gjere andre gode. 
 
Tilrettelegge og støtte 
Ved å legge til rette, gje ansvar og oppgåver, nyttar ein medarbeidarane sin kompetanse fullt ut. 
Leiaren skal vere støttande. Ei kjensle av meistring vil skape eit arbeidsmiljø med trivsel og vekst.  
 
Openheit 
Ein open og inkluderande leiarstil skaper tryggleik for alle på arbeidsplassen. Leiaren må på eit 
tidleg tidspunkt ta tak i situasjonar som kan virke konfliktskapande. 

Kompetente medarbeidarar 
 

Kvalitet gjennom samspel og kompetanse 
 
Vanylven kommune vil ha aktive, engasjerte og sjølvstendige medarbeidarar. Vi skal kvar dag 
saman arbeide for å realisere kommunen sine overordna målsetnader til det beste for 
innbyggjarane. Våre medarbeidarar byggjer, held ved like og sikrar kommunen sitt omdømme 
gjennom ord og handlingar, i og utanom arbeidstida. Lojalitet i høve arbeidsgjevar sine mål og 
arbeidsoppgåver, og i høve medarbeidarar er naudsynt i arbeidet med å skape godt klima i 
organisasjonen.  
 
Kvalitet 
Det er viktig å yte gode tenester, effektivt – med kvalitet i fokus. 
Vanylven kommune skal arbeide for å rekruttere, behalde og utvikle kompetente medarbeidarar 
som tek ansvar. 
 
Rekruttere 
Vanylven kommune skal vere aktive og synlege på arbeidsmarknaden og tilby noko unikt. Det er 
viktig å framheve mangfaldet i kommunal tenesteproduksjon og kor mange viktige og 
meiningsfylte oppgåver kommunen har. Gode tenester er berebjelken i eit velferdssamfunn. 
 
Behalde 
Vanylven kommune vil vere ein attraktiv arbeidsgjevar som tilbyr interessante og utviklande 
arbeidsoppgåver, og legg til rette for personleg og fagleg utvikling i alle livsfasar. 
 
Utvikle 
Målretta kompetanseutvikling kan ha form av både individuelle og felles tiltak. 
Medarbeidarane skal få naudsynt opplæring, og det er viktig å kartlegge den einskilde sin 
kompetanse, både for å ha oversikt over kva vi har, men også for å finne ut kva vi treng meir av. 
 
Å sikre kompetente medarbeidarar på arbeidsplassane styrkar ansvarskjensla og kvaliteten på 
tenesteproduksjonen til Vanylven kommune. Delegering kan gje nye utfordringar og personleg 
utvikling.  
Alle yrkesgrupper får tilbod om kompetanseheving. 
 
Ein skal ha medarbeidarsamtalar og vernerunder årleg. Arbeidsmiljøundersøkingar skal 
gjennomførast minimum kvart 4.år.  

Attraktiv organisasjon 
 

Trivsel i arbeidet gjennom alle livsfasane 
 
Vanylven kommune har eit breitt spekter av arbeidsoppgåver i organisasjonen.  
Å kunne tilby gode kommunale tenester til innbyggjarane er eit konkurransefortrinn både for 
Vanylven kommune som arbeidsgjevar og som ein plass å bu og leve. Gode bygdemiljø, natur og 
miljø, aukar trivselen til arbeidstakarane og styrkar kommunen som arbeidsgjevar. 
Å vere ei attraktiv bu-kommune er viktig for å kunne rekruttere potensielle medarbeidarar.  
 
Livsfase 
Behova til medarbeidarane endrar seg gjennom livsfasane. Vanylven kommune ynskjer å legge til 
rette for den einskilde arbeidstakar i ulike livsfasar, så langt det let seg gjere i høve krav på kvar 
arbeidsplass. 
Dette er eit viktig bidrag for å behalde medarbeidarar lengst mogleg og i størst mogleg 
stillingsprosent gjennom yrkeskarrieren. Vanylven kommune skal strekkje seg etter å vere ein god 
arbeidsgjevar gjennom alle livsfasane. 
 
Lokal lønspolitikk 
Vanylven kommune skal bidra til at grupper og enkeltpersonar har konkurransedyktige vilkår 
gjennom lokale forhandlingar. Kommunen sin lønspolitikk, inklusiv kriterium for auka løn, skal vere 
eit resultat av ein open prosess og gjerast kjent for alle tilsette. 
 
Trivsel 
Eit godt velferdstilbod gjer kommunen meir attraktiv som arbeidsgjevar.  
Vanylven kommune vil ha fokus på å utvikle gode velferdsordningar for tilsette; ulike tilbod som 
bidreg til høg trivsel og god helse hos våre medarbeidarar. 

Mangfald og likeverd 
 

Respekt for medarbeidarar på alle nivå og i alle sektorar 
 
Likeverd 
Vanylven kommune skal tilby likeverdige tilhøve for våre medarbeidarar og arbeide aktivt for å 
fremje likeverd, inkludering og mangfald på alle nivå i organisasjonen. 
 
Vanylven kommune vil legge til rette arbeidet utifrå medarbeidaren sitt behov i dei ulike livsfasane. 
Dette er eit viktig fokus i arbeidet med å behalde medarbeidarar i arbeid lengst muleg.  
 
Likestilling 
Vanylven kommune skal arbeide for likestilling mellom kvinne og mann, likestilling mellom etniske 
minoritetar og majoriteten, samt likestilling mellom funksjonsfriske, menneske med nedsett 
funksjonsevne og for tilsette i alle aldrar, uavhengig av legning. Kvinner og menn skal ha like høve 
til karriereutvikling. 
 
Likeløn 
Vanylven kommune sine tilsette skal lønast uavhengig av kjønn.  
 
Deltidsarbeid 
Kommunen vil arbeide aktivt med å legge til rette for at tilsette med ufrivillig deltid får høve til å 
arbeide i større stillingsprosentar, dersom det er muleg å få til i høve krav på arbeidsplassen. 
 
Respekt 
Dei ulike arbeidsplassane består av ulike mennesketypar og ulik fagleg kompetanse. Med godt 
samspel og respekt for kvarandre sin eigenart, får vi fram dei gode sidene til kvar einskild 
medarbeidar. Mangfaldet i det sosiale, kunnskapsmessige og den faglege kompetansen 
gjenspeglar seg gjerne i god tenesteyting. 

Arbeidsmiljø 
 

Samhald på arbeidsplassen er viktig for godt arbeidsmiljø 
 
 
Vanylven kommune vil arbeide for å behalde og vidareutvikle eit godt og triveleg arbeidsmiljø.  

 
Inkluderande arbeidsliv (IA) 
Føremålet er å gje plass til alle tilsette som kan og vil arbeide. Ved å vere ei IA-verksemd forpliktar 
arbeidsgjevar og arbeidstakar seg til å samarbeide systematisk for å nå måla om eit meir 
inkluderande arbeidsliv. 
Rettar og plikter som fylgjer denne avtalen er: 
- Tilrettelegging 
- Aktiv sjukmelding  
- Utvida rett til bruk av eigenmelding 
- Oppfølging av den sjukmelde 
 
Helse miljø og sikkerheit (HMS)      (HMT – Helse, miljø og tryggleik) 
Leiarar har ansvar for at systematisk arbeid med helse, miljø og sikkerheit vert gjennomført i tråd 
med arbeidsmiljølova. Alle må syte for fokus på HMS/HMT-arbeidet. Kommunen sine 
varslingsrutinar skal vere kjent i organisasjonen. 
 
Retningslinjer for rusmiddelmisbruk/AKAN 
Vanylven kommune skal ha ein ruspolitisk handlingsplan som fokuserer på opplysning og 
bevisstgjer dei tilsette om misbruk. AKAN-reglementet er retningsgjevande for korleis arbeidet vert 
organisert og konkrete saker vert fylgt opp. Reglementet skal vere kjent blant leiarar og tilsette.   
 
Helsefremjande tiltak og velferd 
Vanylven kommune legg til rette for helsefremjande tiltak ved å tilby og oppmuntre medarbeidarar 
til å delta i ulike aktivitetar. 
Vanylven kommune vil legge til rette for at medarbeidarar skal ha høve til fysisk aktivitet. 
 
Arbeidstakarane skal sikrast god balanse mellom arbeidstid og fritid. 
 
Samhald 
Arbeidsmiljøet på kvar arbeidsplass skal vere prega av godt samhald mellom alle tilsette, 
uavhengig av profesjon og mennesketype. 

 

 
 

 
 



 

 

 
 

 
 

 

 
 

 
 

 
 

 

 
 

 
 

 

 
 

 
 

 
 

 

 
 

 

 

 

 

 

 

 


